
Leku-lekutan 

Bonba ekologikoak indigenentzat 

Bonba ekologikoa prest dago jadanik. Bonba termobarikoa hilgarria da oso, baina miresgarria, nonbait: ingurumena errespetatzen du. Horixe azaldu du, harro-harro, Moskuk aste honetan, bonba aurkeztu duenean. Bonbaren potentzia 44 tona TNTren antzekoa da. «Gerrako gizaki eta materialak» txikitu egiten ditu. Bonba adimentsua da: soil-soilik jomuga militarrak txikitzen ditu. AEBek duten MOAB mota bereko bonba baino askoz indartsuagoa da, Errusiako armadak adierazi duenez. 

Hori dugu harro egoteko arrazoia. Bonbak ahalik eta minik handiena eragiteko sortzen baitira. Label ekologikoa gutxienekoa da. Bonbek hil, txikitu, sarraskitu egin behar dute. Bide batez, tximeletak bizirik uzten badituzte, hobeto. Baina inork uste du bonba hori bota ondoren tximeletarik ibiliko dela hondakinen gainean hegan? 

Errusiarren bonba armarik onenak izateko lehiaren ondorioa baino ez da. Iraultza zientifiko eta teknikoak areagotu egin du Gerra Hotzaren garaian hasi zen lasterketa. 2005ean gastu militarrek goia jo zuten berriro ere munduan, SIPRI Bakearen Aldeko Ikerkuntzarako Nazioarteko Institutuak argitaratutako txostenean ageri denez. Stockholmen dagoen erakundeak hauxe dio urteroko txostenean: arma gastuak bilioi bat eta 118.000 milioi dolar izan ziren. Arma kontsumitzaile handienak AEBak izan ziren 2005ean, arlo horretan mundu osoan inbertitutako diru guztiaren %48rekin. 

Berlingo harresia bota eta gero, bi blokeen arteko lehia desagertu egin zen, teorian. Elkar beldurtzeko egin eta erosten ziren armak sobran zeudela uste zen. Dirutza hori beste arlo batzuetan erabiliko zela, garaipen orekatua bultzatzeko. 

Inuzenteak! Halakorik ez da gertatu. I-11ren ondoren beste arerio bat bilatu dute estatu boteretsuenek. Hala ere, 2001eko atentatuen aurretik ere argi zegoen estatu horiek inolako asmorik ez zutela monopolio nuklearrari muzin egin eta armen gastuak benetan murrizteko. Gerra logika, gainera, beste era batera hedatu da 1989tik: gerra prebentiboak bultzatu dira, gerra garbiak: norberaren tropen artean ahalik eta bajarik gutxien eragiten dituzte. Soilik arerio gaiztoa jotzen dute, zehar kalteak sortu arren. Baina zehar kalte horiek istripuak baizik ez dira, patu zitalaren ondorioz zoritxarrez arerioaren lurraldean bizi diren herritarrei babestuak izateko ezartzen zaien ordaina. Dena inoiz bukatuko ez diren oraingo negozioen eta inoiz helduko ez den geroko bakearen izenean. Orain, lehen bezala, bakearen izenean ere egiten baita gerra. Bonba adimentsuak jaurtiz. Bonba bakezaleak. 

INDIGENEN ESKUBIDEAK. NBEk Indigenen Eskubideen Deklarazioa onetsi du. Aurrerapauso handia omen. Bai ote? Ezer teorikorik ez izatetik ezer oso praktikorik ez izatera pasatu da. Azken batean, erabakia ez da bete beharrekoa. Ez da inor ezer egitera behartzen; dena borondate kontua izango da. Herri indigenen eskubideak, berriro ere, zurien errukiaren menpe egongo dira. 

NBEn soilik lau estatu azaldu dira indigenen eskubideen aurka: AEBak, Kanada, Australia eta Zeelanda Berria. Arrazoia? NBEn onartutakoa haien legeen kontrakoa ei da. Australiak NBEn duen enbaxadoreak hala azaldu du bere estatuaren ezezkoaren arrazoia: herri indigenei onartu zaizkien eskubideek talka egiten dute beste herritarren eskubideekin. Estatu demokratikoek onartutako konstituzioen kontra omen doaz. Baina zenbateraino dira demokratikoak estatu horiek, haien konstituzioetan indigenen giza eskubideak onartzen ez badira? 

Deklarazioko lehen artikulua argigarria da, indigenen egoera zein den ezagutzeko. Atal horrek hauxe dio: «Herri indigenek Nazio Batuen Itunean, Giza Eskubideen Deklarazio Unibertsalean eta nazioarteko giza eskubide legeetan onartutako eskubide guztiez erabat gozatzeko eskubidea dute». 

Testuan ez da anbiguetaterik falta. Bosgarren artikuluan, esaterako: «Pertsona indigena bakoitzak eskubidea du herritartasun bat izateko». Herritartasuna? Herritartasuna ala estatukidetasuna? Orain arte zapaldu eta eskubiderik gabe utzi duen estatuarena ala haren herriarena berarena? 

Herri indigenek, beraz, eskubideak izango dituzte NBEri esker. Mendeetako zapalkuntzari aurre egiteko aukera izango da. Betiere haien eskubideak «beste herritarren eskubideen kontra» ez badoaz. Talkarik egiten badute, beste herritarren eskubideak gailenduko dira, hau da, gizaki zibilizatuenak. Eta indigenek erreboltari ekinez gero, gogor egingo dute haien kontra. Gas laranjarekin. Edo bonba ekologikoekin. 

NBEk lehenago onetsitako eskubide guztiak onartuko zaizkie indigenei. Giza Eskubideen Deklarazio Unibertsala 1948an onartu zuten, baina ez dirudi indigenak orduan hitz potolo haietan aipatzen ziren herritarren artean zeudenik. Bestela, zertarako aipatu orain, 60 urte geroago? Haientzat beste zerbait itundu behar izan da, bereizia, zapalkuntza eta arrazakeria salatzeko. Baina haien eskubideak testu berezi batean onartzea ere ez al da, neurri batean, arrazakeria? 1948an indigenak basapiztiak ziren. 2007an piztiak dira soilik. Basotik atera eta hirira ekarritako piztiak. Herritartasuna -norena?- onartuko zaien piztiak. Jadanik izena duten piztiak, NBEren bataio ofizialari esker. 

